
凡事攏愛有規劃  曾紘騰  2006/07
幾年前，我參加一個同濟會的月例會，一個會兄講一個故事，即個故事是安爾……
起頭伊道先問講：幾落年前，美國有一個好額人，開真濟錢去太空迌，恁逐家有看著報導否？真濟人都應講有。伊道復講：復佇進前有三個人去太空，逐家道較毋知啊，即三個人其中一個是美國人，第二個是佇中國做生理的台灣人，另外一個是日本人，即三個人欲去太空滯一年的時間，但是有規定，每一個人另外紮的物件，未使超過五十公斤，若有人紮超過五十公斤，聽講太空船飛未起來。
三個人道開始想啊，欲紮啥物物件較好咧，因為美國人愛飲咖啡，伊道紮五十公斤的咖啡。第二個台灣人，伊佇中國做生理，想無啥物好紮，只好chhōa一個幼齒的大陸婆仔四十八公斤。第三個日本人，紮伊上合意的五十公斤的菸。
一年了後，倒返來地球，一到地球，記者道開始訪問，頭一個問著美國人，去太空一年，看有啥物感想否？美國人著應講：我逐天透早，飲著芳貢貢的咖啡，欣賞著地球的風景，心情真爽快。復來問著台灣人，即個台灣人著講：阮二個人去太空，佇面頂生一個嬰仔，即馬三個人倒返來，生活過著足美滿足幸福的。上尾問著日本人，但是問成久攏毋出聲，記者毋願煞，道一直問，尾啊出聲囉，講：『pah-kai-a-lo，未記得紮lái-tà，一寡菸攏臭醭去』
即個日本人旅途空虛，伊道是事先無規劃，所以講：對每一種事誌，事先攏著先規劃安排，安爾者未感覺無採！ 
